
Asturiasko eta Vianako printze-printzesak Artaxoako Zerkora joan dira
San Saturnino elizaren barruan bisita oroitzeko plaka erakutsi dute
Asteartea, 2009ko ekainaren 9a.  Asturiasko eta Vianako printze-printzesak Kulturaren “Vianako Printzea” Saria Agustín González Acilu konpositoreari emateko eta Nafarroako errege-erreginei omenaldia egiteko Foru Komunitatera egin duten bisitaren barruan, arratsaldean Artaxoako Zerkora eta herri horretako San Saturnino elizara joan dira.
Artaxoako Zerkora 17:30 aldera iritsi dira, eta bertan Miguel Sanz Sesma Nafarroako Gobernuko presidenteak agurtu ditu eta Elena Torres Ochoa Nafarroako Parlamentuko presidentea, Elma Sáiz Delgado Gobernuaren ordezkaria Nafarroan eta Pedro María Egea Ortiz Artaxoako alkatea aurkeztu dizkie. Alkateak, era berean, udal korporazioko bederatzi kideak aurkeztu ditu.
Printze-printzesak eta agintariek zerkoaren mendebaldeko kaleetatik ibilbide laburra egin dute, donjon izenekoaren aurrietara iritsi arte, eta bertan azalpen bat entzun dute. Ondoren San Saturnino elizara jo dute, eta bertan Iruñako artzapezpikua eta herriko parrokoa agurtu dituzte. Jarraian, elizari eta mendebaldeko portaleari buruzko azalpen laburra entzun dute.

Elizaren barruan bisita oroitzeko plaka erakutsi dute hegoaldeko horman, testu honekin: “Asturiasko eta Vianako printze-printzesak Artaxoako Zerkoko San Saturnino elizan egon ziren Nafarroako Gobernuak Nafarroako Ondare Historikoa Kontserbatzeko Fundazioaren bidez egindako zaharberritze-lanen ostean, 2009ko ekainaren 9an”.

Ondoren, printzeak eta printzesak nabearen erdialdetik joanda lehen ilararen erdialdean erreserbatutako lekuak okupatu dituzte, aldarearen aurrean. Artzapezpikuak hitz batzuk esan ditu, ondoren otoitz laburra egin da eta Artaxoako parrokiako abesbatzak abesti bat abestu du.
Ekitaldia amaitu ondoren, printzea eta printzesa hegoaldeko atetik atera dira eta zabalgunetik Artaxoako hiri-nukleoa eta Erdialdeko zelaien eta muinoen paisaia miretsi dituzte. Jarraian, eliza kanpotik inguratu eta bisitarien harreragunean sartu dira, eta bertan zaharberritzearen arduradunekin minutu batzuetan hitz egin dute. Amaitzeko, interpretazio-zentrotik atera dira hasierako lekura itzultzeko.

Monumentu-multzoa
Artaxoako monumentu-multzoa joan den martxoan inauguratu zuten bertan egindako zaharberritze-lanen ostean. Lan horietan, Nafarroako Gobernuak 3.800.319 euro inbertitu ditu.

Artaxoako San Saturnino eliza Frantziar Midiko arte gotikoak Nafarroan izandako eraginaren adibide aipagarrienetakoa da, Artaxoa Frantziako Tolosa hiriarekin lotuta zegoen eta. Urte luzeetan, mantentze-lan desberdinak egin dira elizan. 1995ean eliza erabiltzeari utzi zitzaion, eta urte horretan zenbait eraispen eta garbiketa-lan egin ziren eraikina aztertzeko eta etorkizuneko zaharberritze-lanak planteatzeko. 

2003an tenpluaren zaharberritze-lanei ekin zitzaien berriro, eta iparraldeko portalea zaharberritu, zoladura desmuntatu, barrualdean arkeologia-indusketak egin eta ingurua saneatu zen. 2006an elizaren burualdeko hormako pinturak garbitu eta sendotzea planteatu zen. 2007an garbitze- eta sendotze-lanekin jarraitu eta erretaula nagusia zaharberritu ziren, eta azken lanen bidez Artaxoako San Saturnino elizaren barrualdea zaharberritu da. Era berean, elizaren ingurua urbanizatu da. 

Bestalde, Nafarroako Ondare Historikoa Kontserbatzeko Fundazioak esku-hartze arkeologikoa eskatu zuen Artaxoako Zerkoaren barruan, donjon izenekoaren esparrua definitzeko. Esku-hartze arkeologikoa 2007ko azarotik 2008ko otsailera egin zen, eta K.a. I. eta II. mendeen artean bertan erromatar ezarpen bat egon zela baieztatu zen. Espazio hori bertan behera geratu zen Erdi Aroaren erdiko mendeetara arte.
Donjon izenekoa omenaldiaren dorrea izango zen, eta defentsa- eta egoitza-eginkizunak izango zituen. Defentsa-esparruaren iparraldeko paretari lotutako bi gela mugatu eta induskatu dira. Gela horiek gazteluaren barruan zeuden eta geroko eraikuntzak dira, XIII-XIV mendeetakoak.

Zerkoaren inguruko hornikuntza- eta zoladura-sareak galtzadarriekin berritu dira, eta hornikuntzako gida-planaren barruan, ponpaketa egin da ura Zerkoan kokatutako depositura bultzatzeko. Era berean, bisitarien harreragunea eraiki da, eta bertan udalerriko kultura-ondare guztia antolatu nahi da. 

